
Fernand ETGEN
President vun der

Chamber vun den Deputéierten
19, um Krautmaart
L-1728 Lëtzebuerg

Lëtzebuerg, den 05/09/2022

Här President,

Sou wéi den Artikel 80 vun eisem Chambersreglement et virgesäit, bieden ech
Iech, dës parlamentaresch Fro un d’Ministesch fir Ëmwelt, Klima an nohaltëg
Entwécklung weiderzeleeden.

D'lescht Joer gouf hei am Land eng CO2-Steier agefouert, dëst am Kader vum nationalen
Energie- a Klimaplang Lëtzebuerg fir den Zäitraum vun 2021-2030. D'Recetten aus dëser
Steier soll laut offizieller Richtlinn an engem gewëssen Ausmooss och fir konkret
Klimaschutzmoossnamen an eng Energiewend mat massiven Entwécklungen am Beräich
vun den erneierbaren Energie genotzt ginn. Mir befannen eis aktuell an enger Energiekris
mat héije Präisser fir Gas an Elektresch.

An deem Zesummenhang wéilt ech der Ministesch dës Froe stellen:

1. Wat genau ass mat de Recette vun der CO2-Steier bis elo gemaach ginn?

2. Firwat ass de Mangel un erneierbaren Energien nach ëmmer esou grouss, wann dach
Gelder aus dem Energie- a Klimaplang a genau dëse Beräich fléissen?

3. Sinn d'Ziler bei den erneierbaren Energien a Punkto kWh vun deenen 2 Joer erfëllt
ginn?

4. Opgelëscht op déi nächst 5 Joer (pro Joer) wéi vill Kilowatt un erneierbaren Energien
gedenkt d'Regierung ze erreechen?

Mat déiwem Respekt,

GOERGEN Marc

Député

Président de la Chambre des Députés 
(s.) Fernand Etgen 

Luxembourg, le 06.09.2022



Gemeinsam Äntwert vum Här Minister fir Energie, Claude Turmes, a vun der Madamm Ministesch fir 
Ëmwelt, Klima an nohalteg Entwécklung, Joëlle Welfring, op d’parlamentaresch Fro n°6769 vum 
6. September 2022 vum éierewäerten Deputéierte Marc Goergen iwwert „ Taxe CO2 “

1. Wat genau ass mat de Recette vun der CO2-Steier bis elo gemaach ginn?

E substantiellen Undeel vun de Recette vun der CO2-Steier fléisst an de Klima- an Energiefong (2021: 
64,6 Milliounen Euro; 2022: 109,3 Milliounen Euro). Mat dësem Fong, den zousätzlech zu de Recette 
vun der CO2-Steier nach duerch en Deel vun der Recette vun der Auto-Steier souwéi duerch d’Recette 
vun der Versteierung vun Emissiounsquoten aus dem europäeschen Emissiounshandelssystem gespeist 
gëtt, gi Klimaschutzmoossnamen zu Lëtzebuerg an am Ausland finanzéiert. Eleng fir déi national 
Klimaschutzmoossnamen si fir 2021 an 2022 zesumme wäit iwwer 100 Milliounen Euro virgesinn. 
Dorënner falen ënner anerem verschidde Subventiounsregimmer fir Privatleit a Gemengen an de 
Beräicher Energieeffizienz an erneierbar Energië souwéi och de Klimapakt fir Gemengen.  

2. Firwat ass de Mangel un erneierbaren Energien nach ëmmer esou grouss, wann dach Gelder aus
dem Energie- a Klimaplang a genau dëse Beräich fléissen?

Laut Eurostat louch de Gesamtundeel vun erneierbaren Energien 2010 bei 2,85% an 2020 bei 11,7%, dat 
och bedéngt duerch d’Kooperatioun mat Estland a Litaue fir 2020. Ouni Kooperatioun läit de Prozentsaz 
fir 2020 bei 10,12%, wat par Rapport zu 2010 enger relativer Progressioun vun iwwer 350% entsprécht. 

Duerch déi geographesch an topographesch Ëmstänn, souwéi der Spezifizitéit vum Lëtzebuerger 
Energiemaart, leit de Fokus fir den Ausbau virun allem bei der Photovoltaik an der Wandenergie, souwéi 
d‘Ausbau-Ziler am nationalen Energie- a Klimaplang dat och duerstellen. 

Alles an Allem ass d’Potenzial gi fir d’Ziler vum nationalen Energie- a Klimaplang ze erreechen. Bei der 
Wandenergie zum Beispill wou fir 2030 eng Produktioun vu 674 GWh virgesinn ass, kann dëst Zil 
viraussiichtlech opgrond vum gudden Tempo beim Ausbau schonns 2025 erreecht ginn. 

De Klima- an Energiefong gesäit fir d’Finanzéierung zwou Rubricke vir: engersäits de « mécanisme de 
compensation » wou de Staat all Joer eng Participatioun abezuele kann; an anerersäits 
d’Kooperatiounsmechanismen, sief dat zum Beispill iwwert statistesch Transferten, den europäesche 
Mechanissem fir d’Finanzéierung vun den erneierbaren Energien oder nach iwwert gemeinsam Projete 
vun den EU-Memberstaten.   

Fir déi nächst Jore gesinn d’Propositiounen am  Budget pluriannuel fir déi uewe genannte Rubricken, 
Kontributioune vir an Héicht vun 104 Milliounen Euro fir 2023 oder nach 112,5 Milliounen Euro fir 2024. 

De Kader fir den Ausbau vun den erneierbaren Energien ass also gesat, sief et iwwert déi gereegelt 
Tariffer, de PV-Ausschreiwungen, de Finanzéierungsmechanismen oder nach der Kooperatioun mat den 
aneren EU-Memberstaten. 

3. Sinn d'Ziler bei den erneierbaren Energien a Punkto kWh vun deenen 2 Joer erfëllt ginn?

D’Ziler, déi am Kader vun der Direktive 2009/28/CE vum 23 Abrëll 2009 iwwer d'Fërderung an 
d’Produktioun vun Energie aus erneierbare Quelle festgeluecht gi waren, si fir d’Joren 2019 an 2020 
erfëllt ginn, woubäi 2020 d’Haaptzil vun 11% mat 11,7% iwwertraff ginn ass. 

D’Zuele vun Eurostat kommen an der Reegel 14 Méint nom Enn vum Referenzjoer. D’Zuele fir 2021 ginn 
also a priori am 1. Trimester 2023 verëffentlecht. 

4. Opgelëscht op déi nächst 5 Joer (pro Joer) wéi vill Kilowatt un erneierbaren Energien gedenkt
d'Regierung ze erreechen?

Fir d’Period 2022 bis 2026, gesäit den nationalen Energie- a Klimaplang Folgendes vir, fir den Undeel vun 
erneierbarer Energie (ausgedréckt a Gigawattstonne “GWh”, mat 1 GWh = 1.000.000 kWh): 

2022 2023 2024 2025 2026 
4.547 4.691 4.920 5.156 5.449 

Laut Eurostat, louch dës Zuel fir 2020 bei 4.173 Gigawattstonnen. 

Lëtzebuerg, den 11. Oktober 2022 
(s.) Claude Turmes 

Minister fir Energie 

